
Wees LEWENSLANK bewus dat jy net God se instrument is.
Liturgie

Votum en groetseën

Sb. 12-3:1,2 

Geloofsbelydenis

Leerstellig H.K. So 11

Wet

Ps. 71:1,12,14 (bl. 353)
Gebed

Ps. 89:1,6 (bl.445)

Skriflesing en prediking 

Gebed
Liefdegawe
Sb. 14-1:1,2,3 

Seëngroet

Skets

Teks: Rigters 8 (Kern 8:27) asook Jakobus 1:14-15
Ons is instrumente van God

God gebruik ons om sy werk te doen. Ons is net sy instrumente. Wanneer ons in geloof as God se instrumente optree, leer ons sy almag ken en word ons self opgebou in die geloof.  Ons is egter nie eenmalig God se instrumente nie.  Ons is dit lewenslank. Ons moet lewenslank in die geloof optree. 

Lewenslange instrument of nie?
Gideon het nie lewenslank in volle afhanklikheid van God opgetree nie.  Sy lewe toon ŉ dalende lyn in bewustelike afhanklikheid van God

· Teenoor Efraim tree hy nog in wysheid en nederigheid op.

· Teenoor Sukkot en Pniel begin hy as tiran optree.

· Die vyandige konings maak hy uit persoonlike wraak dood.

· Al weier hy die koningskap van Israel, leef hy soos ŉ koning.

· In doelbewuste ongehoorsaamheid aan die tweede gebod probeer hy die Here deur ŉ efodsbeeld aanbid.

Gevolge van jou optrede

Die gevolg van Gideon se volhardende eiewilligheid was droewig.  Self het hy weggedryf van God.  In Rigters 9 lees ons hoedat Gideon se hele gesin uitgewis is.  En boonop het die volk weer in afgodsdiens verval. Hierin sien ons duidelik die waarheid van die waarskuwing in Jakobus 1:14-15.

Spits jou daarop toe om lewenslank in nederigheid net God se instrument te wees. Dien Hom en nie jou eie doelwitte nie.  So sal jy (anders as Gideon) lewenslank die Here se almag en teenwoordigheid in jou lewe bly beleef.

Preek
Geliefdes in ons Here Jesus Christus

Vandag sluit ons ons reeks preke oor die lewe van die rigter Gideon af. Gideon was ŉ persoon wat deur die Here geroep is om die volk van die Here te lei.  

Hy was die instrument 

wat die Here geroep het om op ŉ spesifieke tyd in die geskiedenis die volk van die Here te lei!

Tot op hierdie stadium het ons in ons reeks preke ŉ baie goeie indruk van Gideon gekry.  Ons het gesien dat sy lewe ŉ stygende lyn toon:

· In die eerste preek het ons vir Gideon leer ken as ŉ bang en onseker jong man wat vir die vyand wegkruip.  As die Here hom roep om as rigter sy volk van die mag van die Midianiete te verlos, wil Gideon eers nie.  Hy het ŉ lae dunk van sy eie vermoëns gehad en Hy het daarom probeer om sy roeping van die Here te ontduik.  
In daardie preek het ons gehoor dat ons ook baie soos Gideon is. Ja, elkeen van ons word deur die Here tot sy diens geroep. Elkeen van ons word geroep om die Here in die midde van sy volk (sy kerk) te dien.  
· Sommige as ouderling en diaken,
· Sommige om leiding te gee en te organiseer,

· almal van ons om mee te leef met mekaar. 

· Almal van ons word geroep om intens by die kerk betrokke te wees,
· om bydraes te gee,
· om mekaar en kerklike aksies na die beste van ons vermoëns te ondersteun.

Hoe weet jy waartoe die Here jou in die kerk roep?

Dit wat jy in die lewe daar buite (en veral by die werk) goed doen, dit word jy geroep om in die kerk ook tot opbou van die kerk te doen!
Tog weier so baie van ons om ons roeping vanaf die Here te aanvaar.  Ons wil eenvoudig nie doen waartoe ons geroep word en wat ons weet ons moet doen nie.  Die rede waarom ons voorhou dat die Here nie ons (my!) kan gebruik nie, is omdat ons kwansuis nie kan nie.  Ook ons het ŉ lae dunk van ons vermoëns.  Ons weier om instrumente te wees wat die Here kan gebruik!
In ons eerste preek het ons egter gehoor dat die Here aan Gideon gewys het dat sy krag nie in homself lê nie.  Hy (die Here) sou met sy krag in Gideon werk. Volg ons God se roeping op, sal die Here deur sy krag in ons werk!

Let nou op die stygende lyn in Gideon se lewe.  Alhoewel hy twyfel in sy eie vermoëns gehad het, neem hy sy roeping op en begin doen wat die Here vir hom sê.
· In ons tweede preek het ons die verdere stygende lyn in Gideon se lewe gesien toe ons gehoor het dat God deur sy Gees vir Gideon in besit geneem het.  Deur God se Gees vervul, het Gideon die volk opgeroep vir die oorlog.  Tog, al het die Here hom met sy Gees vervul, was Gideon nog onseker en het hy in kleingeloof die Here met ŉ wolvliesie getoets om te probeer bepaal of die Here regtig by hom is.

Sedert die tyd waarin Gideon geleef het, het die Here sy Heilige Gees op sy kerk uitgestort.  Sy Gees woon in sy kerk.  Ons is sy kerk.  Sy Gees woon met ander woorde in elkeen van ons wat in die Here glo.  Sy Gees rus ons toe vir ons dienswerk en laat ons ook die Here dien.

Omdat ons (net soos Gideon) egter kleingelowig is, sien ons egter nie die werk van die Gees in ons lewens nie.  Dan is ons onseker of God ons wil gebruik.
Ons het egter gehoor dat ons waaksaam moet wees en nie verwag dat die Heilige Gees met groot uiterlike wonderwerke in ons sal werk nie.  Dit beteken nie die Heilige Gees werk nie in ons nie.  Hy werk juis in en deur ons in die normale dinge van elke dag.  As ons net stil word en oplet, sal ons  God se wonderbaarlike werking in ons lewens raaksien.  Dan word ons in die geloof opgebou!
· Verlede week het ons ŉ nog hoër styging in Gideon se lewe gesien toe hy in opdrag van die Here die magtige Midianitiese leer van 135 000 manne met slegs 300 man aangepak het.  En wat ŉ wonder – deur voluit in die geloof die onmoontlike aan te pak, het Gideon die grootste oorwinning in Israel se geskiedenis behaal.  Nee, ek het dit weer (soos verlede week) verkeerd gesê:  Deur voluit in die geloof die onmoontlike aan te pak, het die Here vir Gideon as instrument gebruik om die grootste oorwinning in Israel se geskiedenis behaal!
Kom ons som hierdie styging in Gideon se lewe op:

· Eers is hy ŉ bang jong man wat omdat hy in sy eie vermoëns twyfel nie wil doen wat die Here van hom vra nie.
· Wanneer hy wel (alhoewel huiwerig) begin om te doen wat die Here vir hom sê, dan begin hy ervaar hoedat die Here hom help en bystaan.

· Nou begin hy met meer vrymoedigheid doen wat God van hom vra.  Hy beleef hoedat die Heilige Gees in hom werk sodat hy God se werk kan doen.
· Dan beleef Hy hoedat die Here hom net as instrument gebruik en God waarlik ongelooflike dade deur hom doen.

Gemeente, elkeen van ons (ek en jy) word as gelowiges deur die Here in sy diens geroep.  God wil elkeen van ons as instrument in sy diens gebruik.
Let mooi op!  God wil dat ons diensbaar aan Hom moet wees.  Hy wil ons gebruik.  Máár wanneer God ons gebruik, is dit eintlik nie ons wat die werk doen nie.  Dit is God wat dan deur ons werk.  Kom ek gebruik ŉ Bybelse beeld om hierdie saak te verduidelik.

In die Bybel is ŉ kandelaar die simbool vir die volk van die Here. ŉ Kandelaar is ŉ tipe lamphouer.  Gewoonlik sit ons kerse in ŉ kandelaar.  Die kandelaar is dan die lig houer of ligstaander.
ŉ Lig houer maak nie self lig nie.  ŉ Ligstaander is bloot die houer waarin kerse of olie (en in ons geval vandag – elektrisiteit) in lig omgeskakel word.  Dit is die kerse of olie of elektrisiteit wat die werk doen.  Die lig houer is bloot die instrument wat dit vir die olie of elektrisiteit moontlik maak om in lig omgeskakel te word.
Nou, elkeen van ons word by wyse van spreke deur die Here geroep om ŉ lamphouer in sy diens te wees. Ons is bloot die houers waardeur God self deur sy Gees in hierdie wêreld aan die werk is.  Sy Gees is die kers of olie of elektrisiteit wat God se werk doen.  
· Wanneer ons bereid is om God se lampstaanders te wees, kan Hy deur ons werk en kan sy lig deur ons skyn. 
· Wanneer ons weier om op ŉ spesifieke plek God se lampstaanders te wees, werk Hy nie deur ons nie  en laat Hy nie sy lig deur ons skyn nie!
In Gideon se lewe het ons in ŉ stygende lyn gesien hoedat Gideon ŉ vaardige instrument of lamp vir die Here geword het.  Elkeen van ons (ek en jy) moet vaardige instrumente van die Here word!
Toets jouself!  
· In hoe ŉ mate is jy ŉ lig houer vir die Here?

· Toon jou lewe as instrument van die Here ook ŉ stygende lyn?

Werk daaraan om altyd ŉ stygende lyn in jou verhouding met die Here te toon...

Geliefdes, nou bestaan daar egter ŉ gevaar.  Gideon het ook hierdie gevaar beleef.
God roep ons lewenslank as sy instrumente 

om deur ons te werk!

God roep ons nie net eenmalig in sy diens nie.  As God ons roep, is dit vir altyd.

Hoekom sê ek dat hierdie ŉ gevaar is?
Dit is ŉ gevaar omdat ons hierdie waarheid vergeet.  Ons kan begin vergeet dat ons net God se instrumente is en dat dit God is wat deur ons werk.  Ons kan begin dink dat ons so oulik of goed is om te doen wat ons doen.  Dan vergeet ons dat dit eintlik God is wat daardie dinge deur ons doen!
Wanneer begin ons vergeet dat dit eintlik God is wat deur ons werk?  

Ons begin hierdie waarheid vergeet wanneer ons ongehoorsaam is aan die Here!
Gemeente, ons het so pas die stygende lyn in Gideon se lewe raakgesien waarbinne hy ŉ al hoe kragtiger instrument van God geword het.  Ongelukkig was Gideon nie lewenslank gehoorsaam aan die Here nie en toon sy lewe ook ŉ dalende lyn waarbinne hy ŉ al hoe swakker instrument van die Here geword het.  Gideon het al hoe minder sy krag in die Here gesoek en al hoe meer in homself.

Let bietjie op! In Rigters 8 word verskeie verdere insidente in Gideon se lewe genoem.
· Eers word die konflik tussen Gideon en die Efraimiete beskryf.  Die Efraimiete was kwaad omdat Gideon hulle nie ook aanvanklik opgeroep het vir die oorlog teen Midian nie.  Gideon het hulle eers later opgeroep om die Midianiete te agtervolg nadat die Here deur hom en sy 300 man gewerk het om die Midianitiese leer uitmekaar te jaag.
Baie kan oor hierdie konflik tussen Gideon en die Efraimiete gesê word.  En ja, Gideon het baie mooi teenoor die Efraimiete opgetree deur nederig te wees en sodoende die Efraimiete te kalmeer. 

Máár, Broers en Susters, kyk mooi wat gebeur.  In Gideon se optrede kry Efraim die eer vir die feit dat hulle die twee belangrikste leiers van Midian doodgemaak het al sê Gideon dat die Here hierdie leiers aan Efraim oorgegee het.
Hierdie is nie reg nie, want God alleen moes die eer gekry het.  Dit is hoekom die Here in die eerste plek die weermag net na 300 man verminder het!  Gideon moes nooit na die tyd Efraim en die res van Israel opgeroep het nie.  Gideon was ongehoorsaam en nou kry God nie die volle eer wat Hom toekom nie!
Tree ons nie ook baiekeer op manier op wat maak dat God nie die volle eer kry wat Hom toekom nie?  
Waak hierteen en gee aan God al die eer in jou lewe!

· ŉ Tweede dalende insident in Gideon se lewe vind ons in sy optrede teenoor die inwoners van Sukkot en Pniël.

Ja, hierdie inwoners het nie reg teenoor Gideon en sy manne opgetree nie.  Volgens die gebruike en ook wette van daardie tyd, moes hulle kos vir Gideon en sy manne gee.  Hulle optrede het aan hoogverraad gegrens. En ja, Gideon het seker die reg gehad om hulle weens hoogverraad om die lewe te bring.
Maar die wrede manier waarop hy te werk gegaan het! Dit is nie reg nie.  
· Om die leiers met doringstruike stukkend te skeur en sodoende dood te maak, 
· om die toring van Pniël af te breek en daarna meer te doen as wat hy gesê het hy gaan doen deur die inwoners van daardie stad dood te maak,  
hierdie optrede grens aan tirannie.  Dit lyk nie asof Gideon hier meer bewustelik as instrument van die Here opgetree het nie.  Dit lyk asof hy hier aan sy eie sondige begeertes van haat en weerwraak toegegee het.

· ŉ Derde dalende insident tref ons in Gideon se optrede aan teenoor die konings wat hy doodgemaak het.  Ja, dit was gebruik in daardie tyd om vyandige konings dood te maak, maar weer eens, dit lyk nie asof Gideon hierdie teregstellings doen as instrument van die Here nie, maar uit weerwraak omdat hierdie konings sy broers doodgemaak het.

Ja, baie kan oor hierdie teregstellings gesê word. Gideon het volgens die wet die reg gehad om dit te doen.  
· Maar om ook sy eie seuntjie daarby te probeer betrek en sodoende sy wraak te toon, 

· om vyandige konings te verneder om hulle deur ŉ kind te laat doodmaak,
hierdie lyk nie na optrede van ŉ instrument van God wat sy afhanklikheid van God besef nie.
· Nog dalende insidente is die maak van ŉ efodbeeld in sy eie stad om die Here te aanbid.  God het die maak van beelde om Hom te aanbid, verbied.  Gideon oortree hier blatant die 2de gebod!  Hierdie is nie optrede wat pas by ŉ instrument van die Here nie.

· Daarby het Gideon ook nog baie vrouens gehad. In daardie tyd het mans dikwels meer as een vrou gehad.  Máár die Here het daarteeen gewaarsku.  Alhoewel Gideon die koningskap van Israel geweier het, het hy as ŉ koning geleef.

En die uiteinde van hierdie dalende lyn in Gideon se lewe?

Die opskrif op Gideon se lewe vind ons in hoofstuk 8:27.  Deur Gideon se optrede het “die volk ontrou geword aan die Here.”  In plaas daarvan dat Gideon deur sy gehoorsaamheid die volk na die Here toe gelei het, het sy ongehoorsame optrede die volk ongehoorsaam aan die Here gemaak.
Broer en Susters, jy moet jou hele lewe lank bewustelik ŉ instrument van die Here bly.  Jy kan dit net wees as jy bewustelik in alles voluit gehoorsaam aan die Here is.  Jy kan nie in geloof optree as jy weet dat jy in sonde volhard nie. 
· Jy weet watter dinge jy in jou lewe doen wat nie reg is nie.  Stel dit reg.
· Jy weet watter dinge die Here jou voor roep en waarop jy in die geloof moet reageer. Doen dit!

Moenie in jou lewe ŉ dalende lyn in jou geloof, jou geloofsoptrede en jou diens aan God toon nie.  ŉ Dalende lyn is fataal!
In die Nuwe Testament kry ons in die brief aan Jakobus ook met ŉ dalende lyn te doen.  Daar staan in hoofstuk 1: “14﻿Maar ’n mens word verlei deur sy eie begeertes wat hom aanlok en saamsleep. 15﻿Daarna, as die begeertes bevrug geraak het, bring dit die sonde voort; en as die sonde ryp geword het, loop dit uit op die dood.”
· Moenie in jou lewe ŉ dalende lyn toon nie.  Die uiteinde daarvan is die dood!
· Toon in jou lewe ŉ volhardende stygende lyn in jou geloof, jou geloofsoptrede en jou diens gaan God.  

· Dien God

· Volg jou roeping lewenslank in diens van die Here op.

· Leef voluit in gehoorheid aan Hom jou lewe lank.
Waarlik, toon jou lewe ŉ stygende lyn in geloof, geloofsoptrede en diens aan God, sal jy (anders as Gideon) die wonders van die Here lewenslank in jou lewe ervaar!  

Nie net jy nie – anders as in die lewe van Gideon sal ook ander deur jou God kan raaksien en God se almag leer ken!
AMEN

